
ΑΚΟΛΟΥΘΙΑ 

ΤΟΥ ΜΕΓΑΛΟΥ  

ΠΑΡΑΚΛΗΤΙΚΟΥ ΚΑΝΟΝΟΣ 

εἰς τὴν Ὑπεραγίαν Θεοτόκον 

(Ποίημα τοῦ Βασιλέως Θεοδώρου Δούκα, τοῦ Λασκάρεως) 

Ὁ Μέγας Παρακλητικὸς Κανών, κατὰ τὰς ἡμέρας τοῦ Δεκαπεν‐

ταυγούστου, ψάλλεται ἐναλλὰξ μετὰ τοῦ Μικροῦ Παρακλητικοῦ 

Κανόνος. 

Ὁ  ἱερεύς·  Εὐλογητὸς  ὁ Θεὸς  ἡμῶν,  πάντοτε·  νῦν  καὶ ἀεὶ  καὶ  εἰς 

τοὺς αἰῶνας τῶν αἰώνων. 

Ὁ ἀναγνώστης· Ἀμήν. 

Ψαλμὸς ρμβ´ (142). 

Κύριε, εἰσάκουσον τῆς προσευχῆς μου, ἐνώτισαι τὴν δέησίν μου 
ἐν τῇ ἀληθείᾳ σου, εἰσάκουσόν μου ἐν τῇ δικαιοσύνῃ σου. Καὶ μὴ 

εἰσέλθῃς εἰς κρίσιν μετὰ τοῦ δούλου σου, ὅτι οὐ δικαιωθήσεται ἐ‐

νώπιόν σου πᾶς ζῶν. Ὅτι κατεδίωξεν ὁ ἐχθρὸς τὴν ψυχήν μου· ἐ‐

ταπείνωσεν εἰς γῆν τὴν ζωήν μου. Ἐκάθισέ με ἐν σκοτεινοῖς ὡς 

νεκροὺς αἰῶνος, καὶ ἠκηδίασεν ἐπ᾿ ἐμὲ τὸ πνεῦμά μου, ἐν ἐμοὶ ἐ‐

ταράχθη ἡ  καρδία μου. Ἐμνήσθην ἡμερῶν ἀρχαίων,  ἐμελέτησα 

ἐν πᾶσι τοῖς ἔργοις σου,  ἐν ποιήμασι τῶν χειρῶν σου ἐμελέτων. 

Διεπέτασα πρὸς  σὲ  τὰς  χεῖράς μου·  ἡ ψυχή μου ὡς γῆ ἄνυδρός 

σοι. Ταχὺ εἰσάκουσόν μου, Κύριε, ἐξέλιπε τὸ πνεῦμά μου. Μὴ ἀ‐

ποστρέψῃς  τὸ  πρόσωπόν  σου  ἀπ᾿  ἐμοῦ,  καὶ  ὁμοιωθήσομαι  τοῖς 

καταβαίνουσιν εἰς λάκκον. Ἀκουστὸν ποίησόν μοι τὸ πρωῒ τὸ ἔ‐

λεός σου, ὅτι ἐπὶ σοὶ ἤλπισα. Γνώρισόν μοι, Κύριε, ὁδὸν ἐν ᾗ πο‐

ρεύσομαι,  ὅτι πρὸς σὲ ἦρα τὴν ψυχήν μου. Ἐξελοῦ με  ἐκ  τῶν ἐ‐

χθρῶν μου, Κύριε, πρὸς σὲ κατέφυγον· δίδαξόν με τοῦ ποιεῖν τὸ 

θέλημά σου, ὅτι σὺ εἶ ὁ Θεός μου. Τὸ Πνεῦμά σου τὸ ἀγαθὸν ὁδη‐

γήσει με ἐν γῇ εὐθείᾳ· ἕνεκεν τοῦ ὀνόματός σου, Κύριε, ζήσεις με. 

Ἐν τῇ δικαιοσύνῃ σου ἐξάξεις ἐκ θλίψεως τὴν ψυχήν μου· καὶ ἐν 

τῷ ἐλέει σου ἐξολοθρεύσεις τοὺς ἐχθρούς μου· καὶ ἀπολεῖς πάν‐

τας τοὺς θλίβοντας τὴν ψυχήν μου, ὅτι ἐγώ δοῦλός σού εἰμι. 

Καὶ εὐθὺς τὸ Θεὸς Κύριος, μετὰ τῶν στίχων αὐτοῦ  

ἐξ ἑκατέρων τῶν χορῶν. Ἦχος δ´. Ψαλμὸς ριζ´ (117). 

Θεὸς  Κύριος,  καὶ  ἐπέφανεν  ἡμῖν,  εὐλογημένος  ὁ  ἐρχόμενος  ἐν 
ὀνόματι Κυρίου. (Ψαλμ. ριζ´ 27,26) 

Στίχ. α´. Ἐξομολογεῖσθε τῷ Κυρίῳ, ὅτι ἀγαθός, ὅτι εἰς τὸν αἰῶνα 

τὸ ἔλεος αὐτοῦ. (Ψαλμ. ριζ´ 1) 

Θεὸς  Κύριος,  καὶ  ἐπέφανεν  ἡμῖν,  εὐλογημένος  ὁ  ἐρχόμενος  ἐν 
ὀνόματι Κυρίου. 

Στίχ.  β´. Πάντα  τὰ  ἔθνη  ἐκύκλωσάν με,  καὶ  τῷ  ὀνόματι Κυρίου 

ἠμυνάμην αὐτούς. (Ψαλμ. ριζ´ 10) 

Θεὸς  Κύριος,  καὶ  ἐπέφανεν  ἡμῖν,  εὐλογημένος  ὁ  ἐρχόμενος  ἐν 
ὀνόματι Κυρίου. 

Στίχ.  γ´.  Παρὰ  Κυρίου  ἐγένετο  αὕτη,  καί  ἐστι  θαυμαστὴ  ἐν 

ὀφθαλμοῖς ἡμῶν. (Ψαλμ. ριζ´ 10) 

Θεὸς  Κύριος,  καὶ  ἐπέφανεν  ἡμῖν,  εὐλογημένος  ὁ  ἐρχόμενος  ἐν 
ὀνόματι Κυρίου. 

Εἶτα τὰ παρόντα τροπάρια. 

Ἦχος δ´. Ὁ ὑψωθεὶς ἐν τῷ Σταυρῷ. 

Τῇ Θεοτόκῳ ἐκτενῶς νῦν προσδράμωμεν, ἁμαρτωλοὶ καὶ ταπει‐
νοὶ καὶ προσπέσωμεν ἐν μετανοίᾳ, κράζοντες ἐκ βάθους ψυχῆς· 

Δέσποινα,  βοήθησον,  ἐφ᾿ ἡμῖν σπλαγχνισθεῖσα· σπεῦσον ἀπολ‐

λύμεθα,  ὑπὸ  πλήθους  πταισμάτων·  μὴ  ἀποστρέψῃς  σοὺς  δού‐

λους κενούς· σὲ γὰρ καὶ μόνην ἐλπίδα κεκτήμεθα. 

Δόξα. Τὸ αὐτό, ἢ τὸ Ἀπολυτίκιον τοῦ Ἁγίου τοῦ Ναοῦ. 

Καὶ νῦν. 

Οὐ σιωπήσομέν ποτε, Θεοτόκε, τὰς δυναστείας σου, λαλεῖν οἱ ἀ‐
νάξιοι· εἰμὴ γὰρ σὺ προΐστασο πρεσβεύουσα, τίς ἡμᾶς ἐῤῥύσατο 

ἐκ  τοσούτων  κινδύνων;  Τίς  δὲ  διεφύλαξεν  ἕως  νῦν  ἐλευθέρους; 

Οὐκ ἀποστῶμεν, Δέσποινα, ἐκ σοῦ· σοὺς γὰρ δούλους σῴζεις ἀεί, 

ἐκ παντοίων δεινῶν. 

Ὁ ἀναγνώστης (χῦμα). 

Ψαλμὸς ν´ (50). 

Ἐλέησόν με, ὁ Θεός, κατὰ τὸ μέγα ἔλεός σου, καὶ κατὰ τὸ πλῆ‐
θος  τῶν  οἰκτιρμῶν σου  ἐξάλειψον  τὸ ἀνόμημά μου. Ἐπὶ πλεῖον 

πλῦνόν με ἀπὸ τῆς ἀνομίας μου καὶ ἀπὸ τῆς ἁμαρτίας μου καθά‐

ρισόν με. Ὅτι τὴν ἀνομίαν μου ἐγὼ γινώσκω, καὶ ἡ ἁμαρτία μου 

ἐνώπιόν μού ἐστι διαπαντός. Σοὶ μόνῳ ἥμαρτον, καὶ τὸ πονηρὸν 

ἐνώπιόν  σου  ἐποίησα.  Ὅπως  ἂν  δικαιωθῇς  ἐν  τοῖς  λόγοις  σου, 

καὶ  νικήσῃς  ἐν  τῷ  κρίνεσθαί  σε.  Ἰδοὺ  γὰρ  ἐν  ἀνομίαις  συνελή‐

φθην, καὶ ἐν ἁμαρτίαις ἐκίσσησέ με ἡ μήτηρ μου. Ἰδοὺ γὰρ ἀλή‐

θειαν ἠγάπησας· τὰ ἄδηλα καὶ τὰ κρύφια τῆς σοφίας σου ἐδήλω‐

σάς μοι. Ῥαντιεῖς με ὑσσώπῳ,  καὶ καθαρισθήσομαι· πλυνεῖς με, 

καὶ  ὑπὲρ  χιόνα  λευκανθήσομαι.  Ἀκουτιεῖς  μοι  ἀγαλλίασιν  καὶ 

εὐφροσύνην· ἀγαλλιάσονται ὀστέα τεταπεινωμένα. Ἀπόστρεψον 

τὸ πρόσωπόν σου ἀπὸ τῶν ἁμαρτιῶν μου, καὶ πάσας τὰς ἀνομίας 

μου  ἐξάλειψον.  Καρδίαν  καθαρὰν  κτίσον  ἐν  ἐμοί,  ὁ  Θεός,  καὶ 

πνεῦμα εὐθὲς ἐγκαίνισον ἐν τοῖς ἐγκάτοις μου. Μὴ ἀποῤῥίψῃς με 

ἀπὸ τοῦ προσώπου σου, καὶ τὸ πνεῦμά σου τὸ Ἅγιον μὴ ἀντανέ‐

λῃς ἀπ᾿ ἐμοῦ. Ἀπόδος μοι τὴν ἀγαλλίασιν τοῦ σωτηρίου σου, καὶ 

πνεύματι  ἡγεμονικῷ  στήριξόν  με.  Διδάξω  ἀνόμους  τὰς  ὁδούς 

σου, καὶ ἀσεβεῖς ἐπὶ σὲ ἐπιστρέψουσι. Ῥῦσαί με ἐξ αἱμάτων, ὁ Θε‐

ός, ὁ Θεὸς τῆς σωτηρίας μου· ἀγαλλιάσεται ἡ γλῶσσά μου τὴν δι‐

καιοσύνην σου. Κύριε, τὰ χείλη μου ἀνοίξεις, καὶ τὸ στόμα μου ἀ‐

ναγγελεῖ τὴν αἴνεσίν σου. Ὅτι, εἰ ἠθέλησας θυσίαν, ἔδωκα ἄν· ὁ‐

λοκαυτώματα οὐκ εὐδοκήσεις. Θυσία τῷ Θεῷ, πνεῦμα συντετριμ‐

μένον, καρδίαν συντετριμμένην καὶ τεταπεινωμένην ὁ Θεὸς οὐκ 

ἐξουδενώσει. Ἀγάθυνον, Κύριε,  ἐν τῇ εὐδοκίᾳ σου τὴν Σιών, καὶ 

οἰκοδομηθήτω τὰ τείχη Ἱερουσαλήμ. Τότε εὐδοκήσεις θυσίαν δι‐

καιοσύνης,  ἀναφορὰν  καὶ  ὁλοκαυτώματα.  Τότε  ἀνοίσουσιν  ἐπὶ 

τὸ θυσιαστήριόν σου μόσχους. 

Καὶ ἀρχόμεθα τοῦ Κανόνος. 

ᾨδὴ α´. Ἦχος πλ. δ´. Ὁ εἱρμός. 

Ἁρματηλάτην  Φαραὼ  ἐβύθισε,  τερατουργοῦσά  ποτε,  μωσαϊκὴ 

ῥάβδος, σταυροτύπως πλήξασα, καὶ διελοῦσα θάλασσαν· Ἰσραὴλ 

δὲ φυγάδα, πεζὸν ὁδίτην διέσωσεν, ᾆσμα τῷ Θεῷ ἀναμέλποντα. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Τῶν  λυπηρῶν  ἐπαγωγαὶ  χειμάζουσι  τὴν  ταπεινήν  μου  ψυχήν· 
καὶ συμφορῶν νέφη, τὴν ἐμὴν καλύπτουσι, καρδίαν Θεονύμφευ‐

τε· ἀλλ᾿ ἡ Φῶς τετοκυῖα, τὸ θεῖον καὶ προαιώνιον, λάμψον μοι τὸ 

φῶς τὸ χαρμόσυνον. 

Στίχ. Ὑπεραγία Θεοτόκε, σῶσον ἡμᾶς. 

Ἐξ ἀμετρήτων ἀναγκῶν καὶ θλίψεων, καὶ ἐξ ἐχθρῶν δυσμενῶν, 
καὶ συμφορῶν βίου, λυτρωθεὶς Πανάχραντε, τῇ κραταιᾷ δυνάμει 

σου,  ἀνυμνῶ μεγαλύνω,  τὴν ἄμετρόν σου συμπάθειαν,  καὶ  τὴν 

εἰς ἐμέ σου παράκλησιν. 

Δόξα. 

Νῦν πεποιθὼς ἐπὶ τὴν σὴν κατέφυγον, ἀντίληψιν κραταιάν, καὶ 
πρὸς  τὴν  σὴν  σκέπην,  ὁλοψύχως  ἔδραμον,  καὶ  γόνυ  κλίνω  Δέ‐

σποινα, καὶ θρηνῶ καὶ στενάζω, μή με παρίδῃς τὸν ἄθλιον, τῶν 

Χριστιανῶν καταφύγιον. 

Καὶ νῦν. 

Οὐ σιωπήσω τοῦ βοᾶν τρανώτατα, τὰ μεγαλεῖα τὰ σά· εἰμὴ γὰρ 
σύ,  Κόρη,  πάντοτε προΐστασο,  ὑπὲρ  ἐμοῦ πρεσβεύουσα,  τῷ Υἱῷ 

καὶ Θεῷ σου, τίς ἐκ τοσούτου με κλύδωνος καὶ δεινῶν κινδύνων 

ἐῤῥύσατο; 

ᾨδὴ γ´. Ὁ εἱρμός. 

Οὐρανίας ἁψῖδος, ὀροφουργὲ Κύριε, καὶ τῆς Ἐκκλησίας δομῆτορ, 
σύ με στερέωσον, ἐν τῇ ἀγάπῃ τῇ σῇ, τῶν ἐφετῶν ἡ ἀκρότης, τῶν 

πιστῶν τὸ στήριγμα, μόνε Φιλάνθρωπε. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Ἀπορήσας  ἐκ πάντων,  ὀδυνηρῶς κράζω σοι·  πρόφθασον θερμὴ 
προστασία, καὶ σὴν βοήθειαν, δός μοι τῷ δούλῳ σου, τῷ ταπεινῷ 

καὶ ἀθλίῳ, τῷ τὴν σὴν ἀντίληψιν ἐπιζητοῦντι θερμῶς. 

Στίχ. Ὑπεραγία Θεοτόκε, σῶσον ἡμᾶς. 

Ἐθαυμάστωσας  ὄντως,  νῦν  ἐπ᾿  ἐμοὶ  Δέσποινα,  τὰς  εὐεργεσίας 
σου Κόρη, καὶ τὰ ἐλέη σου· ὅθεν δοξάζω σε, καὶ ἀνυμνῶ καὶ γε‐

ραίρω, τὴν πολλὴν καὶ ἄμετρον κηδεμονίαν σου. 

Δόξα. 

Καταιγίς με  χειμάζει,  τῶν συμφορῶν Δέσποινα,  καὶ  τῶν λυπη‐
ρῶν  τρικυμίαι  καταποντίζουσιν·  ἀλλὰ  προφθάσασα,  χεῖρά  μοι 

δὸς βοηθείας, ἡ θερμὴ ἀντίληψις καὶ προστασία μου. 

Καὶ νῦν. 

Ἀληθῆ  Θεοτόκον,  ὁμολογῶ  Δέσποινα,  σὲ  τὴν  τοῦ  θανάτου  τὸ 
κράτος ἐξαφανίσασαν· ὡς γὰρ φυσίζωος ἐκ τῶν δεσμῶν τῶν τοῦ 

ᾅδου, πρὸς ζωὴν ἀνήγαγες, εἰς γῆν με ῥεύσαντα. 

Διάσωσον, ἀπὸ κινδύνων τοὺς δούλους σου Θεοτόκε, ὅτι πάντες 
μετὰ Θεὸν εἰς σὲ καταφεύγομεν, ὡς ἄῤῥηκτον τεῖχος καὶ προστα‐

σίαν. 

Ἐπίβλεψον, ἐν εὐμενείᾳ πανύμνητε Θεοτόκε, ἐπὶ τὴν ἐμὴν χαλε‐
πὴν τοῦ σώματος κάκωσιν, καὶ ἴασαι τῆς ψυχῆς μου τὸ ἄλγος. 

Εἶτα μνημονεύει ὁ ἱερεύς, δι᾿ οὓς ἡ παράκλησις γίνεται, καὶ ἡμεῖς 

μεθ᾿ ἑκάστην αἴτησιν ψάλλομεν τὸ Κύριε, ἐλέησον (γ´). 

Ἐλέησον ἡμᾶς ὁ Θεὸς κατὰ τὸ μέγα ἔλεός σου, δεόμεθά σου,  ἐ‐

πάκουσον καὶ ἐλέησον. 

Ἔτι δεόμεθα ὑπὲρ τῶν εὐσεβῶν καὶ ὀρθοδόξων χριστιανῶν. 

Ἔτι δεόμεθα ὑπὲρ τοῦ Πατρὸς καὶ Πατριάρχου ἡμῶν (δεῖνος) καὶ 

πάσης τῆς ἐν Χριστῷ ἡμῶν ἀδελφότητος. 

Ἔτι  δεόμεθα ὑπὲρ ἐλέους,  ζωῆς,  εἰρήνης,  ὑγείας,  σωτηρίας,  ἐπι‐

σκέψεως, συγχωρήσεως καὶ ἀφέσεως τῶν ἁμαρτιῶν τῶν δούλων 

τοῦ Θεοῦ, πάντων τῶν εὐσεβῶν καὶ ὀρθοδόξων χριστιανῶν, τῶν 

κατοικούντων καὶ παρεπιδημούντων  ἐν  τῇ  (κώμῃ,  πόλει,  νήσῳ) 

ταύτῃ, τῶν προσκυνητῶν, ἐπιτρόπων, συνδρομητῶν καὶ ἀφιερω‐

τῶν τοῦ Παναγίου καὶ Ζωοδόχου Τάφου καὶ τῆς ἁγίας Ἐκκλησί‐

ας (Μονῆς) ταύτης. 

Ἔτι δεόμεθα ὑπὲρ τῶν δούλων τοῦ Θεοῦ, (ὀνόματα). 

Ὅτι ἐλεήμων καὶ φιλάνθρωπος Θεὸς ὑπάρχεις, καὶ σοὶ τὴν δόξαν 

ἀναπέμπομεν, τῷ Πατρὶ καὶ τῷ Υἱῷ καὶ τῷ Ἁγίῳ Πνεύματι, νῦν 

καὶ ἀεὶ καὶ εἰς τοὺς αἰῶνας τῶν αἰώνων. 

Ὁ χορός· Ἀμήν. 

Κάθισμα. Ἦχος β´. Τὰ ἄνω ζητῶν. 

Πρεσβεία  θερμή,  καὶ  τεῖχος  ἀπροσμάχητον,  ἐλέους  πηγή,  τοῦ 
κόσμου  καταφύγιον,  ἐκτενῶς  βοῶμέν  σοι·  Θεοτόκε  Δέσποινα 

πρόφθασον,  καὶ  ἐκ  κινδύνων  λύτρωσαι  ἡμᾶς,  ἡ  μόνη  ταχέως 

προστατεύουσα. 

ᾨδὴ δ´. Ὁ εἱρμός. 

Σύ μου ἰσχύς, Κύριε, σύ μου καὶ δύναμις, σὺ Θεός μου, σύ μου ἀ‐
γαλλίαμα,  ὁ  πατρικοὺς  κόλπους  μὴ  λιπών,  καὶ  τὴν  ἡμετέραν 

πτωχείαν  ἐπισκεψάμενος·  διὸ  σὺν  τῷ  προφήτῃ  Ἀββακοὺμ  σοὶ 

κραυγάζω· Τῇ Δυνάμει σου δόξα, φιλάνθρωπε. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Καὶ ποῦ λοιπὸν ἄλλην  εὑρήσω ἀντίληψιν;  ποῦ προσφύγω;  ποῦ 
δὲ  καὶ  σωθήσομαι;  τίνα  θερμὴν  ἕξω  βοηθόν,  θλίψεσι  τοῦ  βίου, 

καὶ ζάλαις οἴμοι! κλονούμενος; Εἰς σὲ μόνην ἐλπίζω, καὶ θαῤῥῶ 

καὶ καυχῶμαι καὶ προστρέχω τῇ σκέπῃ σου, σῶσόν με. 

Στίχ. Ὑπεραγία Θεοτόκε, σῶσον ἡμᾶς. 

Τὸν ποταμόν, τὸν γλυκερὸν τοῦ ἐλέους σου, τὸν πλουσίαις, δω‐
ρεαῖς δροσίσαντα, τὴν παναθλίαν καὶ ταπεινήν, Πάναγνε ψυχήν 

μου, τῶν συμφορῶν καὶ τῶν θλίψεων, καμίνῳ φλογισθεῖσαν, με‐

γαλύνω, κηρύττω καὶ προστρέχω τῇ σκέπῃ σου, σῶσόν με. 

Δόξα. 

Σὲ  τὴν ἁγνήν,  σὲ  τὴν Παρθένον καὶ ἄσπιλον, μόνην φέρω,  τεῖ‐

χος, ἀπροσμάχητον, καταφυγήν, σκέπην κραταιάν, ὅπλον σωτη‐

ρίας· μή με παρίδῃς τὸν ἄσωτον, ἐλπὶς ἀπηλπισμένων, ἀσθενῶν 

συμμαχία, θλιβομένων χαρὰ καὶ ἀντίληψις. 

Καὶ νῦν. 

Πῶς ἐξειπεῖν, σοῦ κατ᾿ ἀξίαν δυνήσομαι, τοὺς ἀμέτρους, οἰκτιρ‐
μοὺς ὦ Δέσποινα,  τοὺς τὴν ἐμὴν πάντοτε ψυχήν, δεινῶς πυρου‐

μένην, ὡς ὕδωρ περιδροσίσαντας; ἀλλ᾿ ὢ τῆς σῆς προνοίας, καὶ 

τῆς εὐεργεσίας, ἧς ἀφθόνως αὐτὸς παραπήλαυσα! 

ᾨδὴ ε´. Ὁ εἱρμός. 

Ἵνα τί με ἀπώσω, ἀπὸ τοῦ προσώπου σου τὸ φῶς τὸ ἄδυτον, καὶ 
ἐκάλυψέ με, τὸ ἀλλότριον σκότος τὸν δείλαιον; ἀλλ᾿ ἐπίστρεψόν 

με, καὶ πρὸς τὸ φῶς τῶν ἐντολῶν σου, τὰς ὁδούς μου κατεύθυνον 

δέομαι. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Εὐχαρίστως  βοῶ  σοι,  χαῖρε,  Μητροπάρθενε·  χαῖρε,  Θεόνυμφε· 
χαῖρε  θεία  σκέπη·  χαῖρε,  ὅπλον  καὶ  τεῖχος  ἀπόρθητον·  χαῖρε, 

προστασία, καὶ βοηθὲ καὶ σωτηρία, τῶν εἰς σὲ προστρεχόντων ἐκ 

πίστεως. 

Στίχ. Ὑπεραγία Θεοτόκε, σῶσον ἡμᾶς. 

Οἱ μισοῦντές με μάτην,  βέλεμνα καὶ ξίφη  καὶ λάκκον ηὐτρέπι‐
σαν, καὶ ἐπιζητοῦσι, τὸ πανάθλιον σῶμα σπαράξαι μου, καὶ κα‐

ταβιβάσαι, πρὸς γῆν, Ἁγνὴ ἐπιζητοῦσιν· ἀλλ᾿ ἐκ τούτων προφθά‐

σασα, σῶσόν με. 

Δόξα. 

Ἀπὸ πάσης ἀνάγκης, θλίψεως καὶ νόσου, καὶ βλάβης με λύτρω‐
σαι·  καὶ  τῇ  σῇ  δυνάμει,  ἐν  τῇ  σκέπῃ  σου  φύλαξον  ἄτρωτον,  ἐκ 

παντὸς  κινδύνου,  καὶ  ἐξ  ἐχθρῶν  τῶν πολεμούντων καὶ μισούν‐

των με, Κόρη πανύμνητε. 

Καὶ νῦν. 

Τί σοι δῶρον προσάξω, τῆς εὐχαριστίας, ἀνθ᾿ ὧνπερ ἀπήλαυσα, 

τῶν σῶν δωρημάτων, καὶ τῆς σῆς ἀμετρήτου χρηστότητος; Τοιγα‐

ροῦν δοξάζω, ὑμνολογῶ, καὶ μεγαλύνω, σοῦ τὴν ἄφατον πρός με 

συμπάθειαν. 

ᾨδὴ Ϛ´. Ὁ εἱρμός. 

Τὴν δέησιν ἐκχεῶ πρὸς Κύριον, καὶ αὐτῷ ἀπαγγελῶ μου τὰς θλί‐
ψεις, ὅτι κακῶν ἡ ψυχή μου ἐπλήσθη, καὶ ἡ ζωή μου τῷ ᾅδῃ προ‐

σήγγισε, καὶ δέομαι ὡς Ἰωνᾶς· Ἐκ φθορᾶς, ὁ Θεός με ἀνάγαγε. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Τὰ  νέφη  τῶν  λυπηρῶν  ἐκάλυψαν,  τὴν  ἀθλίαν  μου  ψυχὴν  καὶ 
καρδίαν, καὶ σκοτασμὸν ἐμποιοῦσί μοι, Κόρη, ἀλλ᾿ ἡ γεννήσασα 

Φῶς  τὸ  ἀπρόσιτον,  ἀπέλασον  ταῦτα  μακράν,  τῇ  ἐμπνεύσει  τῆς 

θείας πρεσβείας σου. 

Στίχ. Ὑπεραγία Θεοτόκε, σῶσον ἡμᾶς. 

Παράκλησιν ἐν ταῖς θλίψεσιν οἶδα, καὶ τῶν νόσων ἰατρόν σε γι‐
νώσκω, καὶ παντελῆ συντριμμὸν τοῦ θανάτου, καὶ ποταμὸν τῆς 

ζωῆς ἀνεξάντλητον, καὶ πάντων τῶν ἐν συμφοραῖς, ταχινὴν καὶ 

ὀξεῖαν ἀντίληψιν. 

Δόξα. 

Οὐ κρύπτω σου τὸν βυθὸν τοῦ ἐλέους, καὶ τὴν βρύσιν τῶν ἀπεί‐
ρων θαυμάτων, καὶ τὴν πηγήν, τὴν ἀέναον ὄντως, τῆς πρὸς ἐμὲ 

συμπαθείας  σου  Δέσποινα·  ἀλλ᾿  ἅπασιν  ὁμολογῶ,  καὶ  βοῶ  καὶ 

κηρύττω καὶ φθέγγομαι. 

Καὶ νῦν. 

Ἐκύκλωσαν αἱ τοῦ βίου με ζάλαι, ὥσπερ μέλισσαι κηρίον Παρ‐
θένε, καὶ τὴν ἐμὴν κατασχοῦσαι καρδίαν, κατατιτρώσκουσι βέλει 

τῶν  θλίψεων·  ἀλλ᾿  εὕροιμί  σε  βοηθόν,  καὶ  διώκτην  καὶ  ῥύστην 

Πανάχραντε. 

Διάσωσον ἀπὸ κινδύνων τοὺς δούλους σου Θεοτόκε, ὅτι πάντες 
μετὰ Θεόν,  εἰς  σὲ  καταφεύγομεν,  ὡς  ἄῤῥηκτον  τεῖχος  καὶ  προ‐

στασίαν. 

Ἄχραντε,  ἡ  διὰ  λόγου  τὸν  Λόγον  ἀνερμηνεύτως,  ἐπ᾿  ἐσχάτων 
τῶν ἡμερῶν τεκοῦσα δυσώπησον, ὡς ἔχουσα μητρικὴν παῤῥησί‐

αν. 

Εἶτα μνημονεύει ὁ ἱερεύς, δι᾿ οὓς ἡ παράκλησις γίνεται, καὶ ἡμεῖς 

μεθ᾿ ἑκάστην αἴτησιν ψάλλομεν τὸ Κύριε, ἐλέησον (γ´). 

Ἐλέησον ἡμᾶς ὁ Θεὸς κατὰ τὸ μέγα ἔλεός σου, δεόμεθά σου,  ἐ‐

πάκουσον καὶ ἐλέησον. 

Ἔτι δεόμεθα ὑπὲρ τῶν εὐσεβῶν καὶ ὀρθοδόξων χριστιανῶν. 

Ἔτι δεόμεθα ὑπὲρ τοῦ Πατρὸς καὶ Πατριάρχου ἡμῶν (δεῖνος) καὶ 

πάσης τῆς ἐν Χριστῷ ἡμῶν ἀδελφότητος. 

Ἔτι  δεόμεθα ὑπὲρ ἐλέους,  ζωῆς,  εἰρήνης,  ὑγείας,  σωτηρίας,  ἐπι‐

σκέψεως, συγχωρήσεως καὶ ἀφέσεως τῶν ἁμαρτιῶν τῶν δούλων 

τοῦ Θεοῦ, πάντων τῶν εὐσεβῶν καὶ ὀρθοδόξων χριστιανῶν, τῶν 

κατοικούντων καὶ παρεπιδημούντων  ἐν  τῇ  (κώμῃ,  πόλει,  νήσῳ) 

ταύτῃ, τῶν προσκυνητῶν, ἐπιτρόπων, συνδρομητῶν καὶ ἀφιερω‐

τῶν τοῦ Παναγίου καὶ Ζωοδόχου Τάφου καὶ τῆς ἁγίας Ἐκκλησί‐

ας (Μονῆς) ταύτης. 

Ἔτι δεόμεθα ὑπὲρ τῶν δούλων τοῦ Θεοῦ, (ὀνόματα). 

Ὅτι ἐλεήμων καὶ φιλάνθρωπος Θεὸς ὑπάρχεις, καὶ σοὶ τὴν δόξαν 

ἀναπέμπομεν, τῷ Πατρὶ καὶ τῷ Υἱῷ καὶ τῷ Ἁγίῳ Πνεύματι, νῦν 

καὶ ἀεὶ καὶ εἰς τοὺς αἰῶνας τῶν αἰώνων. 

Ὁ χορός· Ἀμήν. 

Κοντάκιον. Ἦχος β´. Αὐτόμελον. 

Προστασία  τῶν  Χριστιανῶν  ἀκαταίσχυντε,  μεσιτεία  πρὸς  τὸν 
Ποιητὴν ἀμετάθετε, μὴ παρίδῃς ἁμαρτωλῶν δεήσεων φωνάς· ἀλ‐

λὰ  πρόφθασον  ὡς  Ἀγαθή,  εἰς  τὴν  βοήθειαν  ἡμῶν,  τῶν  πιστῶς 

κραυγαζόντων σοι· Τάχυνον εἰς πρεσβείαν, καὶ σπεῦσον εἰς ἱκε‐

σίαν, ἡ προστατεύουσα ἀεί, Θεοτόκε τῶν τιμώντων σε. 

Προκείμενον. Ἦχος δ´. Ψαλμὸς μδ´ (44). 

Μνησθήσομαι τοῦ ὀνόματός σου ἐν πάσῃ γενεᾷ καὶ γενεᾷ. 

Στίχ. Ἄκουσον, Θύγατερ, καὶ  ἴδε, καὶ κλῖνον τὸ οὖς σου, καὶ ἐπι‐

λάθου τοῦ λαοῦ σου, καὶ τοῦ οἴκου τοῦ πατρός σου καὶ ἐπιθυμή‐

σει ὁ Βασιλεὺς τοῦ κάλλους σου. 

Ὁ ἱερεύς· Καὶ ὑπὲρ τοῦ καταξιωθῆναι ἡμᾶς τῆς ἀκροάσεως τοῦ ἁ‐

γίου Εὐαγγελίου, Κύριον τὸν Θεὸν ἡμῶν ἱκετεύσωμεν. 

Ὁ χορός· Κύριε, ἐλέησον (ἐκ γ´). 

Ὁ  ἱερεύς· Σοφία· ὀρθοί, ἀκούσωμεν τοῦ ἁγίου Εὐαγγελίου. Εἰρή‐

νη πᾶσι. 

Ὁ χορός· Καὶ τῷ Πνεύματί σου. 

Ὁ  ἱερεύς·  Ἐκ  τοῦ  κατὰ  Λουκᾶν  ἁγίου  Εὐαγγελίου,  τὸ  Ἀνάγνω‐

σμα. Πρόσχωμεν. 

Ὁ χορός· Δόξα σοι, Κύριε, δόξα σοι. 

Ὁ ἱερεύς· (Λουκ. ι´ 38‐42, ια´ 27‐28). 

Τῷ καιρῷ ἐκείνῳ, εἰσῆλθεν ὁ Ἰησοῦς εἰς κώμην τινά· Γυνὴ δέ τις 
ὀνόματι Μάρθα ὑπεδέξατο αὐτὸν εἰς τὸν οἶκον αὐτῆς. Καὶ τῇδε ἦν ἀ‐

δελφὴ καλουμένη Μαρία, ἣ καὶ παρακαθίσασα παρὰ τοὺς πόδας τοῦ 

Ἰησοῦ ἤκουε τὸν λόγον αὐτοῦ· ἡ δὲ Μάρθα περιεσπᾶτο περὶ πολλὴν 

διακονίαν· ἐπιστᾶσα δὲ εἶπε· Κύριε, οὐ μέλει σοι, ὅτι ἡ ἀδελφή μου μό‐

νην με κατέλιπε διακονεῖν; εἰπὲ οὖν αὐτῇ, ἵνα μοι συναντιλάβηται. Ἀ‐

ποκριθεὶς δὲ ὁ Ἰησοῦς, εἶπεν αὐτῇ· Μάρθα, Μάρθα, μεριμνᾷς καὶ 

τυρβάζῃ  περὶ  πολλά·  ἑνὸς  δέ  ἐστι  χρεία. Μαρία  δὲ  τὴν  ἀγαθὴν 

μερίδα ἐξελέξατο, ἥτις οὐκ ἀφαιρεθήσεται ἀπ᾿ αὐτῆς. Ἐγένετο δὲ 

ἐν  τῷ  λέγειν  αὐτὸν  ταῦτα,  ἐπάρασά  τις  γυνὴ  φωνὴν  ἐκ  τοῦ  ὄ‐

χλου, εἶπεν αὐτῷ· Μακαρία ἡ κοιλία ἡ βαστάσασά σε καὶ μαστοί, 

οὓς ἐθήλασας. Αὐτὸς δὲ εἶπε· Μενοῦν γε. Μακάριοι οἱ ἀκούοντες 

τὸν λόγον τοῦ Θεοῦ καὶ φυλάσσοντες αὐτόν. 

Ὁ χορός· Δόξα σοι, Κύριε, δόξα σοι. 

Καὶ εἶτα· Ἦχος β´. 

Δόξα Πατρὶ καὶ Υἱῷ καὶ Ἁγίῳ Πνεύματι. 

Πάτερ, Λόγε, Πνεῦμα, Τριὰς ἡ ἐν μονάδι,  
ἐξάλειψον τὰ πλήθη τῶν ἐμῶν ἐγκλημάτων. 

Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων. Ἀμήν. 

Ταῖς τῆς Θεοτόκου, πρεσβείαις, Ἐλεῆμον,  
ἐξάλειψον τὰ πλήθη τῶν ἐμῶν ἐγκλημάτων. 

Στίχ. Ἐλέησόν με, ὁ Θεός, κατὰ τὸ μέγα ἔλεός σου, καὶ κατὰ τὸ 

πλῆθος τῶν οἰκτιρμῶν σου ἐξάλειψον τὸ ἀνόμημά μου. 

Προσόμοιον. Ἦχος πλ. β´. Ὅλην ἀποθέμενοι. 

Μὴ καταπιστεύσῃς με, ἀνθρωπίνῃ προστασίᾳ, Παναγία Δέσποι‐

να, ἀλλὰ δέξαι δέησιν τοῦ ἱκέτου σου· θλῖψις γὰρ ἔχει με, φέρειν 

οὐ  δύναμαι,  τῶν  δαιμόνων  τὰ  τοξεύματα·  σκέπην  οὐ  κέκτημαι, 

οὐδὲ ποῦ προσφύγω ὁ ἄθλιος, πάντοθεν πολεμούμενος καὶ πα‐

ραμυθίαν  οὐκ  ἔχω  πλήν  σου,  Δέσποινα  τοῦ  κόσμου,  ἐλπὶς  καὶ 

προστασία τῶν πιστῶν, μή μου παρίδῃς τὴν δέησιν, τὸ συμφέρον 

ποίησον. 

Θεοτοκία. 

Οὐδεὶς  προστρέχων  ἐπὶ  σοί,  κατῃσχυμένος  ἀπὸ  σοῦ  ἐκπορεύε‐
ται, ἁγνὴ Παρθένε Θεοτόκε· ἀλλ᾿ αἰτεῖται τὴν χάριν καὶ λαμβά‐

νει τὸ δώρημα, πρὸς τὸ συμφέρον τῆς αἰτήσεως. 

Μεταβολὴ  τῶν  θλιβομένων,  ἀπαλλαγὴ  τῶν  ἀσθενούντων,  ὑ‐

πάρχουσα,  Θεοτόκε  Παρθένε,  σῶζε  πόλιν  καὶ  λαόν,  τῶν  πολε‐

μουμένων  ἡ  εἰρήνη,  τῶν  χειμαζομένων  ἡ  γαλήνη,  ἡ  μόνη  προ‐

στασία τῶν πιστῶν. 

Ὁ ἱερεύς· Σῶσον ὁ Θεὸς τὸν λαόν σου, καὶ εὐλόγησον τὴν κληρο‐

νομίαν σου· ἐπίσκεψαι τὸν κόσμον σου ἐν ἐλέει καὶ οἰκτιρμοῖς· ὕ‐

ψωσον κέρας Χριστιανῶν Ὀρθοδόξων, καὶ κατάπεμψον ἐφ᾿ ἡμᾶς 

τὰ ἐλέη σου τὰ πλούσια, πρεσβείαις τῆς παναχράντου Δεσποίνης 

ἡμῶν Θεοτόκου καὶ ἀειπαρθένου Μαρίας, δυνάμει τοῦ τιμίου καὶ 

ζωοποιοῦ Σταυροῦ· τῇ χάριτι τοῦ παναγίου καὶ ζωοδόχου Τάφου· 

προστασίαις τῶν τιμίων, ἐπουρανίων δυνάμεων Ἀσωμάτων·  ἱκε‐

σίαις τοῦ τιμίου, ἐνδόξου, προφήτου, προδρόμου καὶ βαπτιστοῦ Ἰ‐

ωάννου·  τῶν  ἁγίων  ἐνδόξων  καὶ  πανευφήμων Ἀποστόλων·  τοῦ 

ἁγίου,  ἐνδόξου καὶ πανευφήμου Ἀποστόλου Ἰακώβου τοῦ Ἀδελ‐

φοθέου  καὶ  πρώτου  Ἱεράρχου  τῶν  Ἱεροσολύμων·  τῶν  ἐν  ἁγίοις 

Πατέρων  ἡμῶν  μεγάλων  Ἱεραρχῶν  καὶ  οἰκουμενικῶν  διδασκά‐

λων, Βασιλείου τοῦ Μεγάλου, Γρηγορίου τοῦ Θεολόγου καὶ Ἰωάν‐

νου τοῦ Χρυσοστόμου, Ἀθανασίου καὶ Κυρίλλου, Ἰωάννου τοῦ Ἐ‐

λεήμονος, πατριαρχῶν Ἀλεξανδρείας, Νικολάου τοῦ ἐν Μύροις, 

Σπυρίδωνος ἐπισκόπου Τριμυθοῦντος, Νεκταρίου Πενταπόλεως, 

τῶν θαυματουργῶν· τῶν ἁγίων ἐνδόξων μεγαλομαρτύρων Γεωρ‐

γίου  τοῦ  τροπαιοφόρου,  Δημητρίου  τοῦ  μυροβλύτου,  Θεοδώρου 

τοῦ  Τήρωνος,  Θεοδώρου  τοῦ  Στρατηλάτου,  Μηνᾶ  τοῦ  θαυμα‐

τουργοῦ,  καὶ  ἱερομάρτυρος  Χαραλάμπους·  τῶν  ἁγίων  ἐνδόξων 

καὶ καλλινίκων Μαρτύρων· τῶν ὁσίων καὶ θεοφόρων Πατέρων ἡ‐

μῶν· (τοῦ Ἁγίου τοῦ Ναοῦ, ἐφ᾿ ὅσον δὲν ἐμνημονεύθη ἐν τοῖς ἄ‐

νω)·  τῶν ἁγίων  ἐνδόξων θεοστέπτων μεγάλων βασιλέων καὶ  Ἰ‐

σαποστόλων Κωνσταντίνου καὶ Ἑλένης·  τῶν ἁγίων καὶ  δικαίων 

θεοπατόρων Ἰωακεὶμ καὶ Ἄννης, (τοῦ Ἁγίου τῆς ἡμέρας, ἐὰν ἑορ‐

τάζηται) καὶ πάντων σου τῶν ἁγίων· ἱκετεύομέν σε, μόνε πολυέ‐

λεε Κύριε,  ἐπάκουσον ἡμῶν τῶν ἁμαρτωλῶν δεομένων σου καὶ 

ἐλέησον ἡμᾶς. 

Οἱ χοροὶ ἐναλλὰξ τό· Κύριε, ἐλέησον, τετράκις ἀνὰ τρίς. 

Ὁ ἱερεύς· Ἐλέει καὶ οἰκτιρμοῖς, καὶ φιλανθρωπίᾳ τοῦ μονογενοῦς 

σου Υἱοῦ, μεθ᾿ οὗ εὐλογητὸς εἶ, σὺν τῷ παναγίῳ καὶ ἀγαθῷ καὶ 

ζωοποιῷ σου Πνεύματι, νῦν καὶ ἀεὶ καὶ εἰς τοὺς αἰῶνας τῶν αἰώ‐

νων. 

Ὁ χορός· Ἀμήν. 

Εἶτα, ἀποπληροῦμεν τὰς λοιπὰς ᾠδὰς τοῦ Κανόνος. 

ᾨδὴ ζ´. Ὁ εἱρμός. 

Παῖδες Ἑβραίων ἐν καμίνῳ, κατεπάτησαν τὴν φλόγα θαρσαλέ‐
ως, καὶ εἰς δρόσον τὸ πῦρ, μετέβαλον βοῶντες· Εὐλογητὸς εἶ Κύ‐

ριε, ὁ Θεὸς εἰς τοὺς αἰῶνας. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Φῶς ἡ τεκοῦσα, Θεοτόκε,  σκοτισθέντα με νυκτὶ ἁμαρτημάτων, 

φωταγώγησον σύ, φωτὸς οὖσα δοχεῖον, τὸ καθαρὸν καὶ ἄμωμον, 

ἵνα πόθῳ σε δοξάζω. 

Στίχ. Ὑπεραγία Θεοτόκε, σῶσον ἡμᾶς. 

Σκέπη γενοῦ καὶ προστασία, καὶ ἀντίληψις καὶ καύχημα Παρθέ‐
νε,  γυμνωθέντι μοι νῦν, ἁπάσης βοηθείας, ἀβοηθήτων δύναμις, 

καὶ ἐλπὶς ἀπηλπισμένων. 

Δόξα. 

Ὅλῃ ψυχῇ καὶ διανοίᾳ καὶ καρδίᾳ σε καὶ  χείλεσι  δοξάζω, ἀπο‐

λαύσας τῶν σῶν, μεγάλων χαρισμάτων· ἀλλ᾿ ὢ τῆς σῆς χρηστό‐

τητος, καὶ ἀπείρων σου θαυμάτων! 

Καὶ νῦν. 

Βλέψον ἱλέῳ ὄμματί σου, καὶ ἐπίσκεψαι τὴν κάκωσιν ἣν ἔχω· καὶ 
δεινῶν συμφορῶν,  καὶ βλάβης καὶ κινδύνων,  καὶ πειρασμῶν με 

λύτρωσαι, ἀμετρήτῳ σου ἐλέει. 

ᾨδὴ η´. Ὁ εἱρμός. 

Τὸν ἐν ὄρει, ἁγίῳ δοξασθέντα, καὶ ἐν βάτῳ πυρὶ τὸ τῆς Ἀειπαρ‐
θένου, τῷ Μωϋσεῖ μυστήριον γνωρίσαντα, Κύριον ὑμνεῖτε, καὶ ὑ‐

περυψοῦτε, εἰς πάντας τοὺς αἰῶνας. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Διὰ σπλάγχνα, ἐλέους σου Παρθένε, μὴ παρίδῃς σεμνή, ποντού‐
μενόν με σάλῳ βιωτικῶν κυμάτων· ἀλλὰ δίδου μοι, χεῖρα βοηθεί‐

ας, καταποντουμένῳ κακώσεσι τοῦ βίου. 

Στίχ. Ὑπεραγία Θεοτόκε, σῶσον ἡμᾶς. 

Περιστάσεις,  καὶ  θλίψεις,  καὶ  ἀνάγκαι  εὕροσάν  με  Ἁγνή,  καὶ 
συμφοραὶ τοῦ βίου, καὶ πειρασμοί με πάντοθεν ἐκύκλωσαν· ἀλ‐

λὰ πρόστηθί μοι, καὶ ἀντιλαβοῦ μου τῇ κραταιᾷ σου σκέπῃ. 

Δόξα. 

Ἐν ταῖς ζάλαις, ἐφεῦρόν σε λιμένα· ἐν ταῖς λύπαις, χαρὰν καὶ εὐ‐
φροσύνην, καὶ ἐν ταῖς νόσοις ταχινὴν βοήθειαν· καὶ ἐν τοῖς κιν‐

δύνοις, ῥῦστιν καὶ προστάτιν ἐν τοῖς πειρατηρίοις. 

Καὶ νῦν. 

Χαῖρε, θρόνε, πυρίμορφε Κυρίου, χαῖρε, θεία καὶ μανναδόχε στά‐
μνε· χαῖρε, χρυσῆ λυχνία, λαμπὰς ἄσβεστε· χαῖρε, τῶν παρθένων 

δόξα καὶ μητέρων ὡράϊσμα καὶ κλέος. 

ᾨδὴ θ´. Ὁ εἱρμός. 

Ἐξέστη ἐπὶ τούτῳ ὁ οὐρανός, καὶ τῆς γῆς κατεπλάγη τὰ πέρατα, 
ὅτι Θεός, ὤφθη τοῖς ἀνθρώποις σωματικῶς, καὶ ἡ γαστήρ σου γέ‐

γονεν, εὐρυχωροτέρα τῶν οὐρανῶν· διό σε Θεοτόκε, Ἀγγέλων καὶ 

ἀνθρώπων, ταξιαρχίαι μεγαλύνουσιν. 

Τροπάρια. 

Στίχ. Ὑπεραγία Θεοτόκε, σῶσον ἡμᾶς. 

Πρὸς τίνα καταφύγω ἄλλην, Ἁγνή; ποῦ προσδράμω λοιπόν, καὶ 
σωθήσομαι;  ποῦ  πορευθῶ;  ποίαν  δὲ  ἐφεύρω  καταφυγήν;  ποίαν 

θερμὴν ἀντίληψιν;  ποίαν  ἐν  ταῖς  θλίψεσι  βοηθόν;  Εἰς  σὲ μόνην 

ἐλπίζω, εἰς σὲ μόνην καυχῶμαι, καὶ ἐπὶ σὲ θαῤῥῶν κατέφυγον. 

Στίχ. Ὑπεραγία Θεοτόκε, σῶσον ἡμᾶς. 

Οὐκ ἔστιν ἀριθμήσασθαι δυνατόν, μεγαλεῖα τὰ σὰ Θεονύμφευ‐
τε,  καὶ  τὸν  βυθόν,  τὸν  ἀνεξερεύνητον  ἐξειπεῖν,  τῶν  ὑπὲρ  νοῦν 

θαυμάτων σου, τῶν τετελεσμένων διηνεκῶς, τοῖς πόθῳ σε τιμῶ‐

σι, καὶ πίστει προσκυνοῦσιν, ὡς ἀληθῆ Θεοῦ λοχεύτριαν. 

Δόξα. 

Ἐν ὕμνοις εὐχαρίστοις δοξολογῶ, καὶ γεραίρω τὸ ἄμετρον ἔλεος, 
καὶ τὴν πολλήν, δύναμίν σου πᾶσιν ὁμολογῶ, καὶ τὰς εὐεργεσίας 

σου, ἃς ὑπερεκένωσας εἰς ἐμέ, κηρύττω, μεγαλύνω, ψυχῇ τε καὶ 

καρδίᾳ, καὶ λογισμῷ, καὶ γλώσσῃ πάντοτε. 

Καὶ νῦν. 

Τὴν  δέησίν μου  δέξαι  τὴν  πενιχράν,  καὶ  κλαυθμὸν μὴ παρίδῃς 
καὶ δάκρυα, καὶ στεναγμόν· ἀλλ᾿ ἀντιλαβοῦ μου, ὡς ἀγαθή, καὶ 

τὰς αἰτήσεις πλήρωσον· δύνασαι γὰρ πάντα ὡς πανσθενοῦς, Δε‐

σπότου Θεοῦ Μήτηρ, εἰ νεύσεις ἔτι μόνον, πρὸς τὴν ἐμὴν οἰκτρὰν 

ταπείνωσιν. 

Καὶ εὐθύς, τό· 

Ἄξιόν ἐστιν ὡς ἀληθῶς, μακαρίζειν σε τὴν Θεοτόκον, τὴν ἀειμα‐
κάριστον καὶ παναμώμητον καὶ μητέρα τοῦ Θεοῦ ἡμῶν.    

Τὴν τιμιωτέραν τῶν Χερουβεὶμ καὶ ἐνδοξοτέραν ἀσυγκρίτως τῶν 

Σεραφείμ, τὴν ἀδιαφθόρως Θεὸν Λόγον τεκοῦσαν· τὴν ὄντως Θε‐

οτόκον σὲ μεγαλύνομεν. 

Καὶ θυμιᾷ ὁ Ἱερεὺς τὸ θυσιαστήριον καὶ τὸν ναόν, ἢ τὸν οἶκον ὅ‐

που ψάλλεται ἡ Παράκλησις· καὶ ἡμεῖς ψάλλομεν τὰ παρόντα 

Μεγαλυνάρια. 

Τὴν ὑψηλοτέραν τῶν οὐρανῶν, καὶ καθαρωτέραν, λαμπηδόνων 
ἡλιακῶν,  τὴν λυτρωσαμένην ἡμᾶς ἐκ  τῆς κατάρας,  τὴν Δέσποι‐

ναν τοῦ κόσμου, ὕμνοις τιμήσωμεν. 

Ἀπὸ τῶν πολλῶν μου ἁμαρτιῶν, ἀσθενεῖ τὸ σῶμα, ἀσθενεῖ μου 
καὶ ἡ ψυχή· πρὸς σὲ καταφεύγω τὴν Κεχαριτωμένην· ἐλπὶς ἀπηλ‐

πισμένων, σύ μοι βοήθησον. 

Δέσποινα καὶ Μήτηρ τοῦ Λυτρωτοῦ, δέξαι παρακλήσεις ἀναξίων 
σῶν ἱκετῶν, ἵνα μεσιτεύσῃς πρὸς τὸν ἐκ σοῦ τεχθέντα· Ὦ Δέσποι‐

να τοῦ κόσμου, γενοῦ μεσίτρια. 

Ψάλλομεν προθύμως σοι  τὴν ᾠδήν,  νῦν  τῇ πανυμνήτῳ Θεοτό‐
κῳ,  χαρμονικῶς,  μετὰ  τοῦ  Προδρόμου,  καὶ  πάντων  τῶν  Ἁγίων, 

δυσώπει Θεοτόκε, τοῦ οἰκτειρῆσαι ἡμᾶς. 

Ἄλαλα τὰ χείλη τῶν ἀσεβῶν, τῶν μὴ προσκυνούντων, τὴν εἰκό‐
να σου τὴν σεπτήν, τὴν ἱστορηθεῖσαν ὑπὸ τοῦ ἀποστόλου, Λουκᾶ 

ἱερωτάτου, τὴν Ὁδηγήτριαν. 

Τὸ Μεγαλυνάριον τοῦ Ἁγίου τοῦ Ναοῦ. Εἶτα· 

Πᾶσαι τῶν Ἀγγέλων αἱ στρατιαί, Πρόδρομε Κυρίου, Ἀποστόλων 
ἡ  δωδεκάς,  οἱ  Ἅγιοι  πάντες,  μετὰ  τῆς  Θεοτόκου  ποιήσατε  πρε‐

σβείαν εἰς τὸ σωθῆναι ἡμᾶς. 

Ὁ ἀναγνώστης· 

Ἅγιος ὁ Θεός, Ἅγιος Ἰσχυρός, Ἅγιος Ἀθάνατος, ἐλέησον ἡμᾶς. (ἐκ 

γ´) 

Δόξα Πατρὶ καὶ Υἱῷ καὶ ἁγίῳ Πνεύματι,  καὶ νῦν καὶ ἀεὶ καὶ  εἰς 

τοὺς αἰῶνας τῶν αἰώνων. Ἀμήν. 

Παναγία Τριάς, ἐλέησον ἡμᾶς. Κύριε, ἱλάσθητι ταῖς ἁμαρτίαις ἡ‐

μῶν.  Δέσποτα,  συγχώρησον  τὰς  ἀνομίας  ἡμῖν.  Ἅγιε,  ἐπίσκεψαι 

καὶ ἴασαι τὰς ἀσθενείας ἡμῶν, ἕνεκεν τοῦ ὀνόματός σου. 

Κύριε, ἐλέησον. Κύριε, ἐλέησον. Κύριε, ἐλέησον. 

Δόξα Πατρὶ καὶ Υἱῷ καὶ ἁγίῳ Πνεύματι,  καὶ νῦν καὶ ἀεὶ καὶ  εἰς 

τοὺς αἰῶνας τῶν αἰώνων. Ἀμήν. 

Πάτερ ἡμῶν, ὁ ἐν τοῖς οὐρανοῖς, ἁγιασθήτω τὸ ὄνομά σου· ἐλθέ‐

τω ἡ βασιλεία σου· γενηθήτω τὸ θέλημά σου ὡς ἐν οὐρανῷ καὶ ἐ‐

πὶ τῆς γῆς. Τὸν ἄρτον ἡμῶν τὸν ἐπιούσιον δὸς ἡμῖν σήμερον καὶ 

ἄφες ἡμῖν τὰ ὀφειλήματα ἡμῶν, ὡς καὶ ἡμεῖς ἀφίεμεν τοῖς ὀφει‐

λέταις ἡμῶν· καὶ μὴ εἰσενέγκῃς ἡμᾶς εἰς πειρασμόν, ἀλλὰ ῥῦσαι 

ἡμᾶς ἀπὸ τοῦ πονηροῦ. 

Ὁ ἱερεύς· Ὅτι σοῦ ἐστιν ἡ βασιλεία καὶ ἡ δύναμις καὶ ἡ δόξα τοῦ 

Πατρὸς καὶ  τοῦ Υἱοῦ καὶ  τοῦ Ἁγίου Πνεύματος,  νῦν καὶ ἀεὶ καὶ 

εἰς τοὺς αἰῶνας τῶν αἰώνων. 

Ὁ ἀναγνώστης· Ἀμήν. 

Οἱ ψάλται τὰ τροπάρια ταῦτα. 

Ἦχος πλ. β´. 

Ἐλέησον ἡμᾶς, Κύριε, ἐλέησον ἡμᾶς· πάσης γὰρ ἀπολογίας ἀπο‐
ροῦντες, ταύτην σοι τὴν ἱκεσίαν ὡς Δεσπότῃ, οἱ ἁμαρτωλοὶ προ‐

σφέρομεν· ἐλέησον ἡμᾶς. 

Δόξα. 

Κύριε, ἐλέησον ἡμᾶς, ἐπὶ σοὶ γὰρ πεποίθαμεν. Μὴ ὀργισθῇς ἡμῖν 
σφόδρα, μηδὲ μνησθῇς  τῶν ἀνομιῶν ἡμῶν· ἀλλ᾿  ἐπίβλεψον καὶ 

νῦν ὡς εὔσπλαγχνος,  καὶ  λύτρωσαι  ἡμᾶς ἐκ  τῶν ἐχθρῶν ἡμῶν· 

Σὺ  γὰρ  εἶ Θεὸς  ἡμῶν,  καὶ  ἡμεῖς  λαός  σου·  πάντες  ἔργα  χειρῶν 

σου, καὶ τὸ ὄνομά σου ἐπικεκλήμεθα. 

Καὶ νῦν. Θεοτοκίον. 

Τῆς εὐσπλαγχνίας τὴν πύλην ἄνοιξον ἡμῖν, εὐλογημένη Θεοτό‐

κε· ἐλπίζοντες εἰς σέ, μὴ ἀστοχήσαιμεν· ῥυσθείημεν διὰ σοῦ τῶν 

περιστάσεων· σὺ γὰρ εἶ ἡ σωτηρία τοῦ γένους τῶν Χριστιανῶν. 

Κατὰ  τὴν  περίοδον  τῶν  Παρακλήσεων  τοῦ  15‐Αὐγούστου,  ἀντὶ 

τῶν ἀνωτέρω Τροπαρίων, ψάλλονται· 

Τὸ Ἀπολυτίκιον τοῦ Ἁγίου (τῆς ἡμέρας) καὶ τὸ Θεοτοκίον τοῦ αὐ‐

τοῦ ἤχου. 

Εἶτα μνημονεύει ὁ ἱερεύς, δι᾿ οὓς ἡ παράκλησις γίνεται, καὶ ἡμεῖς 

μεθ᾿ ἑκάστην αἴτησιν ψάλλομεν τὸ Κύριε, ἐλέησον (γ´). 

Ἐλέησον ἡμᾶς ὁ Θεὸς κατὰ τὸ μέγα ἔλεός σου, δεόμεθά σου,  ἐ‐

πάκουσον καὶ ἐλέησον. 

Ἔτι δεόμεθα ὑπὲρ τῶν εὐσεβῶν καὶ ὀρθοδόξων χριστιανῶν. 

Ἔτι δεόμεθα ὑπὲρ τοῦ Πατρὸς καὶ Πατριάρχου ἡμῶν (δεῖνος) καὶ 

πάσης τῆς ἐν Χριστῷ ἡμῶν ἀδελφότητος. 

Ἔτι  δεόμεθα ὑπὲρ ἐλέους,  ζωῆς,  εἰρήνης,  ὑγείας,  σωτηρίας,  ἐπι‐

σκέψεως, συγχωρήσεως καὶ ἀφέσεως τῶν ἁμαρτιῶν τῶν δούλων 

τοῦ Θεοῦ, πάντων τῶν εὐσεβῶν καὶ ὀρθοδόξων χριστιανῶν, τῶν 

κατοικούντων καὶ παρεπιδημούντων  ἐν  τῇ  (κώμῃ,  πόλει,  νήσῳ) 

ταύτῃ, τῶν προσκυνητῶν, ἐπιτρόπων, συνδρομητῶν καὶ ἀφιερω‐

τῶν τοῦ Παναγίου καὶ Ζωοδόχου Τάφου καὶ τῆς ἁγίας Ἐκκλησί‐

ας (Μονῆς) ταύτης. 

Ἔτι δεόμεθα ὑπὲρ τῶν δούλων τοῦ Θεοῦ, (ὀνόματα). 

Ἔτι  δεόμεθα ὑπὲρ  τοῦ  διαφυλαχθῆναι  τὴν ἁγίαν Ἐκκλησίαν  (ἢ 

Μονὴν) καὶ  τὴν πόλιν  (ἢ κώμην, ἢ χώραν, ἢ νῆσον)  ταύτην, καὶ 

πᾶσαν πόλιν καὶ χώραν ἀπὸ ὀργῆς,  λοιμοῦ, λιμοῦ, σεισμοῦ, κα‐

ταποντισμοῦ, πυρός, μαχαίρας, ἐπιδρομῆς ἀλλοφύλων, ἐμφυλίου 

πολέμου, καὶ αἰφνιδίου θανάτου· ὑπὲρ τοῦ ἵλεων, εὐμενῆ, καὶ εὐ‐

διάλλακτον, γενέσθαι τὸν ἀγαθὸν καὶ φιλάνθρωπον Θεὸν ἡμῶν, 

τοῦ  ἀποστρέψαι  καὶ  διασκεδάσαι  πᾶσαν  ὀργὴν  καὶ  νόσον,  τὴν 

καθ᾿ ἡμῶν κινουμένην· καὶ ῥύσασθαι ἡμᾶς ἐκ τῆς ἐπικειμένης δι‐

καίας αὐτοῦ ἀπειλῆς, καὶ ἐλεῆσαι ἡμᾶς. 

Ἔτι  δεόμεθα,  ὑπὲρ  τοῦ  εἰσακοῦσαι  Κύριον  τὸν Θεὸν φωνῆς  τῆς 

δεήσεως ἡμῶν τῶν ἁμαρτωλῶν, καὶ ἐλεῆσαι ἡμᾶς. 

Ἐπάκουσον  ἡμῶν,  ὁ Θεός,  ὁ  Σωτὴρ  ἡμῶν,  ἡ  ἐλπὶς  πάντων  τῶν 

περάτων τῆς γῆς καὶ τῶν ἐν θαλάσσῃ μακράν· καὶ  ἵλεως,  ἵλεως 

γενοῦ ἡμῖν, Δέσποτα ἐπὶ ταῖς ἁμαρτίαις ἡμῶν, καὶ ἐλέησον ἡμᾶς. 

Ἐλεήμων γὰρ  καὶ φιλάνθρωπος Θεὸς  ὑπάρχεις,  καὶ  σοὶ  τὴν  δό‐

ξαν ἀναπέμπομεν,  τῷ Πατρὶ καὶ τῷ Υἱῷ καὶ τῷ ἁγίῳ Πνεύματι, 

νῦν καὶ ἀεί, καὶ εἰς τοὺς αἰῶνας τῶν αἰώνων. 

Ὁ ἀναγνώστης· Ἀμήν. 

Ὁ ἱερεὺς ποιεῖ ἀμέσως τὴν Ἀπόλυσιν. 

Δόξα σοι, ὁ Θεός, ἡ ἐλπὶς ἡμῶν, δόξα σοι. 

[Ὁ ἀναστὰς ἐκ νεκρῶν] Χριστὸς ὁ ἀληθινὸς Θεὸς ἡμῶν ταῖς πρε‐

σβείαις τῆς παναχράντου καὶ παναμώμου ἁγίας αὐτοῦ Μητρός· 

δυνάμει τοῦ τιμίου καὶ ζωοποιοῦ Σταυροῦ· τῇ χάριτι τοῦ παναγί‐

ου καὶ ζωοδόχου Τάφου· προστασίαις τῶν τιμίων ἐπουρανίων δυ‐

νάμεων  ἀσωμάτων·  ἱκεσίαις  τοῦ  τιμίου  καὶ  ἐνδόξου  προφήτου, 

προδρόμου καὶ βαπτιστοῦ Ἰωάννου· τῶν ἁγίων, ἐνδόξων καὶ πα‐

νευφήμων ἀποστόλων· τοῦ ἁγίου ἐνδόξου καὶ πανευφήμου Ἀπο‐

στόλου Ἰακώβου τοῦ Ἀδελφοθέου καὶ πρώτου Ἱεράρχου τῶν Ἱε‐

ροσολύμων· τῶν ἁγίων, ἐνδόξων καὶ καλλινίκων μαρτύρων· τῶν 

ὁσίων καὶ θεοφόρων πατέρων ἡμῶν· τῶν ἁγίων ἐνδόξων θεοστέ‐

πτων μεγάλων βασιλέων καὶ Ἰσαποστόλων Κωνσταντίνου καὶ Ἑ‐

λένης· (τοῦ ἁγίου τοῦ ναοῦ)· τῶν ἁγίων καὶ δικαίων θεοπατόρων 

Ἰωακεὶμ καὶ Ἄννης· τοῦ ἁγίου (τῆς ἡμέρας), οὗ καὶ τὴν μνήμην ἐ‐

πιτελοῦμεν, καὶ πάντων τῶν ἁγίων ἐλεήσαι καὶ σώσαι ἡμᾶς ὡς 

ἀγαθὸς καὶ φιλάνθρωπος. 

Τῶν  Χριστιανῶν  ἀσπαζομένων  τὴν  εἰκόνα  τῆς  Θεοτόκου,  ψάλ‐

λονται τὰ παρόντα Τροπάρια. 

Ἦχος β´. Ὅτε ἐκ τοῦ ξύλου. 

Πάντων,  προστατεύεις  Ἀγαθή,  τῶν  καταφευγόντων  ἐν  πίστει, 
τῇ  κραταιᾷ  σου  χειρί·  ἄλλην  γὰρ  οὐκ  ἔχομεν,  ἁμαρτωλοὶ  πρὸς 

Θεόν,  ἐν  κινδύνοις  καὶ  θλίψεσιν,  ἀεὶ  μεσιτείαν,  οἱ  κατακαμπτό‐

μενοι, ὑπὸ πταισμάτων πολλῶν. Μῆτερ τοῦ Θεοῦ τοῦ Ὑψίστου· ὅ‐

θεν σοι προσπίπτομεν· Ῥῦσαι, πάσης περιστάσεως τοὺς δούλους 

σου. 

Ὅμοιον. 

Πάντων,  θλιβομένων  ἡ  χαρά,  καὶ  ἀδικουμένων  προστάτις,  καὶ 
πενομένων τροφή, ξένων τε παράκλησις, καὶ βακτηρία τυφλῶν, 

ἀσθενούντων ἐπίσκεψις, καταπονουμένων, σκέπη καὶ ἀντίληψις, 

καὶ ὀρφανῶν βοηθός, Μῆτερ τοῦ Θεοῦ τοῦ Ὑψίστου, σὺ ὑπάρχεις· 

Ἄχραντε, σπεῦσον δυσωποῦμεν, ῥύσασθαι τοὺς δούλους σου. 

Ἦχος πλ. δ´. 

Δέσποινα, πρόσδεξαι τὰς δεήσεις τῶν δούλων σου, καὶ λύτρωσαι 
ἡμᾶς, ἀπὸ πάσης ἀνάγκης καὶ θλίψεως. 

Ἦχος β´. 

Τὴν πᾶσαν ἐλπίδα μου εἰς σὲ ἀνατίθημι, Μῆτερ τοῦ Θεοῦ· φύλα‐
ξόν με ὑπὸ τὴν σκέπην σου. 

Κατὰ  τὴν  περίοδον  τοῦ  15‐Αὐγούστου  εἴθισται  νὰ  ψάλλωνται, 

ἀντὶ τῶν ἀνωτέρω Θεοτοκίων, τὰ ἑξῆς Ἐξαποστειλάρια. 

Ἦχος γ´. 

Ἀπόστολοι  ἐκ  περάτων,  συναθροισθέντες  ἐνθάδε,  Γεθσημανῇ 
τῷ χωρίῳ, κηδεύσατέ μου τὸ σῶμα· καὶ σὺ Υἱὲ καὶ Θεέ μου, παρά‐

λαβέ μου τὸ πνεῦμα. 

Ὁ  γλυκασμὸς τῶν Ἀγγέλων,  τῶν θλιβομένων ἡ χαρά, Χριστια‐
νῶν ἡ προστάτις, Παρθένε Μήτηρ Κυρίου, ἀντιλαβοῦ μου καὶ ῥῦ‐

σαι τῶν αἰωνίων βασάνων. 

Καὶ  σὲ μεσίτριαν  ἔχω,  πρὸς  τὸν φιλάνθρωπον Θεόν·  μή μου  ἐ‐
λέγξῃ τὰς πράξεις, ἐνώπιον τῶν Ἀγγέλων· παρακαλῶ σε Παρθέ‐

νε, βοήθησόν μοι ἐν τάχει. 

Χρυσοπλοκώτατε  πύργε,  καὶ  δωδεκάτειχε  πόλις,  ἡλιοστάλακτε 
θρόνε, καθέδρα τοῦ Βασιλέως, ἀκατανόητον θαῦμα· πῶς γαλου‐

χεῖς τὸν Δεσπότην; 

Ὁ ἱερεύς· Δι᾿ εὐχῶν τῶν ἁγίων Πατέρων ἡμῶν, Κύριε Ἰησοῦ Χρι‐

στέ, ὁ Θεός, ἐλέησον ἡμᾶς. 

Ὁ ἀναγνώστης· Ἀμήν. 


